
99

Confinæ all’orizzonte da-i potenti

Raggi e nûvie formavan un cordon,

Dove strixiavan fulmini impotenti,

E fra ô fracasso inutile do tron

Spessegando pe-ô mâ colpi innocenti

Rinforzavan e salve do cannon,

Che ne-ô mæximo tempo ô se sentiva

Da-e tre nave schieræ rimpetto ä riva.


100

A-ô gran quaddro magnifico e ammirando

Questo ô l'ëa comme uña cornixe immensa!..

Stavan quelli portenti contemplando

Con mâveggia i Spagnolli e compiaxensa:

I selvaggi s’andavan pù chinando

Con lô co-a ciù profonda riverensa

Pe consenso adorando con divoto

Atto un Dio per lô nêuvo e affæto ignoto.


101

Doppo aveî reiso quell’omaggio a-ô Çê

Ch’ô i aveiva protetti e consolæ,

Tutti indistintamente stan sciù in pê

Pe rendilo a l’Eroe ch’ô i ha guidæ;

E co-e bandee chinæ davanti a lê

Ghe zûavan obedienza e fedeltæ,

Mentre ô l’ea proclamoû solennemente

Vicerè de conquiste d’Occidente.


102

Questi segni d’omaggio e de rispetto

Colombo ô i riçeveiva allôa con cea

Modestamente allegra; ma perfetto

E senz’amao ô so giubilo ô non ëa;

Perchè ghe conturbava l’intelletto

In quello tempo mæximo l’idea,

Che non ëa quell’illustre spedizion

De gloria e de vantaggio ä so Nazion.

